
			Ponme moi contenta estar neste lugar. 

			Sempre que veño de visita ao Outro Barrio suceden aventuras emocionantes. 

			Lémbraste de quen son eu, a que si? Son Curuxa, a ave misteriosa que voa do mundo dos vivos ao dos menos vivos. A miña condición de viaxeira entre mundos fai que eu sexa difícil de esquecer. Iso, sumado á miña plumaxe branca e parda e a estes ollos brillantes coma dúas lúas iluminando o ceo nocturno. 

			Aquí estou de novo, observando a tropa dos Minimortos. A ver con que nos sorprenden esta vez. Vou achegarme o xusto para escoitar a conversa que están tendo arredor desa tumba, pero sen que me descubran. 

			—﻿Mira que nubeiros tan gordos hai no ceo, son case negros! —﻿protesta Maya, que semella desgustada﻿—. Están cargados de chuvia. Van arruinar a miña festa de falso aniversario.

			—﻿Que esaxerada, tampouco é para poñerse así —﻿contesta Penoso.

			Ultimamente Penoso consegue quitarlles importancia aos problemas, sempre e cando sexan dos demais. 

			—﻿Vaia cara tes —﻿sóltalle Maya﻿—. Que me digas iso xusto ti, que inventas a cada paso traxedias onde non existen… Un aniversario é o día máis importante do ano. Non hai dereito a que chova. Eu quero celebralo ao aire libre e vai ser imposible. A min o que me gusta é a rúa, o cemiterio, o bosque… Son unha Minimorta silvestre, non aturo estar encerrada. 

			—﻿Pero a quen lle importa todo iso? Se nós nin sequera podemos facer anos —﻿retruca Penoso.

			—﻿Niso leva razón —﻿apóiao Petunio﻿—. Celebramos porque queremos, pero anos non facemos, así que tampouco é para montar un drama.

			Maya lánzalle unha mirada fulminante a Petunio, que fai coma quen que non se dá de conta.

			—﻿A todos nos fai ilusión celebrar a festa de falso aniversario, aínda que non fagamos anos —﻿intervén Pochiña﻿—. Se isto vos pasase a vós, tamén estariades enfadados. Sobre todo ti, Penoso.

			Maya agradece tanto o comentario de Pochiña que a colle da man. Pola expresión da súa cara semella estar pensando: «Por fin alguén que me comprende».

			—﻿Necesitamos saber se vai chover pasadomañá e ter preparado un plan B —﻿propón Dinamito﻿—. Penoso, dásme permiso para buscar unha cousa no teu peto?

			—﻿Que queres?

			—﻿Un barómetro.

			—﻿Un que?

			—﻿Un aparello que serve para medir a presión da atmosfera —﻿explica coa cabeza xa metida no peto de Penoso.

			Localiza un barómetro vello despois de sacar unha troita, o tubo dunha aspiradora, medio bocadillo, un trombón e un bote de xampú. 

			—﻿Noventa e nove por cento de probabilidade de chuvia —﻿anuncia despois de observar as agullas﻿—. Necesitamos ese plan B.

			—﻿Pero trátase dunha festa sorpresa —﻿intervén Petunio﻿—. Maya, ti non podes estar presente nesta reunión porque entón a sorpresa xa non é sorpresa.

			Por unha vez, Maya non se enfada con el nin toma o seu comentario coma unha ofensa. Acepta afastarse mentres falan do asunto, mais antes de marchar engade:

			—﻿Pero non vos acostumedes a isto! Voume, mais só porque está en xogo a miña festa sorpresa.

			O barómetro non falla. O día do aniversario de Maya cae tanta auga que se asolagan algunhas rúas do Outro Barrio. Maya está un pouco chafada, pero é o seu día, así que pon un vestido que estaba reservando para a ocasión e aparece no cemiterio á hora acordada cun sorriso (e tamén cun paraugas). 

			—﻿Feliz falso aniversario! —﻿felicítana todos ao mesmo tempo.

Petunio: caeulle na cabeza un

testo de petunias dende un quinto
piso. Encéntalle a xardinarfa. O seu
mellor amigo é un caracol chamado
Verdura, que morreu comendo unha
folla de verdura con veleno para
caracois. Vive na cabeza de Petunio.

Maya: era unha nena alérxica 4s
abellas. Tiroulle pedras a un panal
e atacdrona. Tolea polas flores.

Adoita visitar o xardin de Petunio 4s
agachadas e come todas as que pode.
Iso provoca algin conflito ca outro.

Dinamito: intentou fabricar
unha bomba caseira e voou
todo polo aire. E un apaixonado
da ciencia e dos inventos. Estd
orgulloso do seu cabelo en
chamas. Préndeas cando quere.

Pochifia: sempre estaba enferma,
encadeaba unha enfermidade con
outra. Non se sabe moi ben de que
morreu. Encdntalle ler e contar
historias de medo no cemiterio.

Penoso: é un oso de peluche.
O seu dono deixouno esquecido
nun autobis e o condutor

levouno a unha oficina de
obxectos perdidos. Alf estivo
anos, ata que morreu de pena.

Curuxa: esa son eu. Glistame
comer roedores, voar dun mundo
a outro e visitar os Minimortos.
Téfrolles moito aprecio, pero eles
non o saben. Se cadra algiin dia
me atrevo a falarlles. Non me
gustan demasiado os humanos.

